
AN BEARTAS UM NOCHTADH COSANTA 
 

Beartas maidir le nochtuithe cosanta arna 
ndéanamh ag fostaithe de chuid BOO Átha 

Cliath agus Dhún Laoghaire 
 
 
1.   Réamhrá  
 

1.1  Tá BOOÁCDL tiomanta do na caighdeáin is airde is féidir maidir le comhlíonadh ár n-oibleagáidí 
dlíthiúla.   
 

1.2  Is mór ag BOOÁCDL trédhearcacht agus cuntasacht ina chleachtais riaracháin agus bhainistíochta. 
Tá an Bord tiomanta do na caighdeáin is airde mhacántachta, oscailteachta agus chuntasachta a 
choinneáil agus aithníonn go bhfuil ról lárnach ag oibrithe sna haidhmeanna sin a bhaint amach.   

  
Mar sin tacaíonn an beartas seo le cultúr:  

• ina dtugtar cead cainte i gcúrsaí eitice;  

• a fheabhsaíonn timpeallacht ina mbraitheann daoine sábháilte agus iad ag plé nithe fíora 
agus dlisteanacha is údar imní maidir le cúrsaí rialachais agus iompar eiticiúil; agus  

• ina gceistítear iompar míchuí ar gach leibhéal ar fud na heagraíochta.  
  
1.3   Tá sé mar aidhm ag an mbeartas seo fostaithe BOOÁCDL a spreagadh agus a chumasú chun nithe 

tromchúiseacha is údar imní a ardú agus a thuairisciú ar bhealach sábháilte laistigh de BOOÁCDL 
ar an gcéad dul síos gan gá dóibh na nithe sin a ardú taobh amuigh den Bhord. Faoin mbeartas seo 
is féidir le fostaí nochtadh cosanta a dhéanamh maidir le héagóracha ábhartha gan imní a bheith 
air nó uirthi go mbeadh sé nó sí thíos leis, go gcaithfí leis nó léi ar bhealach nach mbeadh chomh 
fabhrach céanna le daoine eile, go ndéanfaí idirdhealú air nó uirthi, nó go bhfágfaí faoi 
mhíbhuntáiste é nó í ina dhiaidh sin.  

  

1.4  Is aidhm leis an mbeartas seo oibleagáidí agus forálacha an Achta um Nochtadh Cosanta, 2014 a 
chur i bhfeidhm agus ní thagann sé in ionad aon cheanglas dlí maidir le tuairisciú nó nochtadh a 
eascraíonn faoi reachtaíocht eile. I gcás gurb ann do cheanglais nó nósanna imeachta reachtúla 
eile maidir le tuairisciú, caithfear iad sin a chomhlíonadh go hiomlán.  

  
1.5 Ní thagann an beartas seo in ionad nósanna imeachta casaoide BOOÁCDL agus níor cheart d’oibrí 

é a úsáid chun nithe is údar imní dó nó di a ardú maidir le cúinsí pearsanta a eascraíonn as an 

gconradh fostaíochta atá aige nó aici leis an mBord. Ba cheart nithe den sórt sin is údar imní a 
chur in iúl de réir an nóis imeachta casaoide nó de réir beartas eile de réir mar is cuí.  
  

1.6 Le cód eitice BOOÁCDL, éilítear ar na hoibrithe ar fad cloí leis na caighdeáin dlí, bhainistíochta 
agus eitice is airde agus a ndualgais agus a bhfreagrachtaí á gcomhlíonadh acu.  

 
2. Cé leis a mbaineann an beartas seo?  
  
2.1   Baineann an beartas seo le gach fostaí de chuid BOOÁCDL, i.e. fostaithe ar gach leibhéal, lena n-

áirítear conraitheoirí, daoine faoi oiliúint, baill foirne gníomhaireachta, intéirnigh agus daoine atá 
ar thaithí oibre íoctha.  

  
3.   Aidhm an Bheartais   
  
3.1   Is é is aidhm leis an mbeartas seo ná a chumasú d’fhostaithe faisnéis a thagann ar a n-aire i gcúrsa 

a gcuid oibre, agus a chreideann siad go réasúnach a léiríonn éagóir ábhartha, a nochtadh gan 
imní a bheith orthu go ndéanfaí dochar dóibh dá dheasca sin.   

  

3.2.1  Tá na nithe seo a leanas ina ‘nÉagóracha Ábhartha’ chun críocha an Achta um Nochtadh Cosanta, 
2014;  

 
• go bhfuil cion déanta, nó gur dóigh go ndéanfaí cion,  

 
• gur theip ar dhuine, go bhfuil ag teip ar dhuine, nó gur dóigh go dteipfeadh ar dhuine aon 

oibleagáid dhlíthiúil a chomhlíonadh, seachas ceann a eascraíonn as conradh fostaíochta 
an oibrí nó conradh eile trína ngabhann an t-oibrí air nó uirthi féin aon obair nó seirbhísí a 
dhéanamh go pearsanta,  

  
• gur tharla iomrall ceartais, go bhfuil iomrall ceartais ag tarlú nó gur dóigh go dtarlódh 

iomrall ceartais,  
  

• go raibh sláinte nó sábháilteacht duine aonair i mbaol, go bhfuil i mbaol, nó gur dóigh go 
mbeadh i mbaol,  

  
• míleithreasú cistí poiblí  

  
• go ndearnadh dochar don chomhshaol, go bhfuil dochar á dhéanamh dó, nó gur dóigh go 

ndéanfaí dochar dó,  

• gur baineadh úsáid a bhí neamhdhleathach nó míchuí ar bhealach eile as airgead nó 
acmhainní comhlachta phoiblí, nó as airgead poiblí eile, nó gur dóigh go mbainfí 
amhlaidh,  

  
• go bhfuil gníomh nó neamhghníomh arna dhéanamh ag comhlacht poiblí nó thar a 

cheann leatromach, idirdhealaitheach nó mórfhaillíoch nó gurb ionann é agus 
míbhainistíocht thromchúiseach, nó  

  
• go ndearnadh faisnéis a cheilt nó a scriosadh a léireodh aon ábhar a thagann faoi cheann 

ar bith de na míreanna roimhe seo, go bhfuil faisnéis den sórt sin á ceilt nó á scriosadh nó 
gur dóigh go ndéanfaí í a cheilt nó a scriosadh.    

  

3.2.2  Ní bhaineann sé le hábhar cibé acu ar tharla éagóir ábhartha, atá éagóir ábhartha ag tarlú, nó is 
dóigh a tharlódh éagóir ábhartha sa Stát nó in áit eile ná cibé acu is é dlí an Stáit nó dlí aon tíre nó 
críche eile an dlí is infheidhme i leith na héagóra sin.  

3.2.3  Ní éagóir ábhartha é ábhar má bhíonn brath, imscrúdú nó ionchúiseamh ina gcuid d’fheidhm an 
fhostaí nó de BOOÁCDL agus mura mbeidh gníomh nó neamhghníomh ar thaobh BOOÁCDL i 
gceist nó ag baint leis.   
  

3.2.4  Maidir le nochtadh faisnéise a bhféadfaí éileamh ar phribhléid ghairmiúil dlí a áitiú ina leith in 
imeachtaí dlí, ní bheidh sé ina nochtadh cosanta i gcás gur nochtadh an fhaisnéis don duine a 
bheidh ag déanamh an nochta le linn comhairle dlí a fháil.   
  

3.2.5  Ní bhainfidh an spreagadh chun nochtadh a dhéanamh le cibé acu an nochtadh cosanta é nó nach 
ea.  
  

3.2.6  In imeachtaí maidir le cibé acu is nochtadh cosanta é nochtadh áirithe nó nach ea, toimhdeofar, 
go dtí go gcruthófar a mhalairt, gurb ea.  

 
4.  Gníomhú de Mheon Macánta   
  
4.1 Ionas go bhféadfar fostaí de chuid BOOÁCDL a chosaint in aghaidh pionóis tar éis dó nó di 

nochtadh a dhéanamh faoin mbeartas seo, caithfidh sé nó sí a chreidiúint go réasúnach go 
bhféadfadh ábhar an nochta ceann amháin nó ní ba mhó de na hÉagóracha Ábhartha a léiriú agus 
gur tháinig an fhaisnéis sin ar a (h)aire i gcúrsa a c(h)uid oibre leis an mBord.   

  
4.2 Beidh aon nochtadh cosanta a dhéanfar de mheon macánta cosanta go hiomlán ag an mbeartas 

seo, fiú má dhéantar amach nach raibh bunús leis an nochtadh, leis an tuairisc, nó leis an ní ab 
údar imní tar éis a imscrúdaithe.   

4.3 Bíodh sin mar atá, caithfidh an t-oibrí de chuid BOOÁCDL a chreidiúint go réasúnach go 

bhféadfadh ábhar a nochta ceann amháin nó ní ba mhó de na hÉagóracha Ábhartha arna n-ordú 
ag an Acht um Nochtadh Cosanta, 2014 a léiriú agus gur tháinig an fhaisnéis sin ar a (h)aire i 
gcúrsa a f(h)ostaíochta.   

  
4.4 Má thagann sé chun solais i gcúrsa imscrúdaithe go ndearnadh nochtadh cosanta go cráiteach, go 

mailíseach nó go fánach, is go fíordhian a dhéileálfaidh BOOÁCDL le fionnachtana den sórt sin 
agus d’fhéadfadh sé go ndéanfaí gníomh araíonachta nó gníomh eile den sórt sin ina leith de réir 
mar is iomchuí.  

5.   Nochtuithe Cosanta   
  
5.1  Ginearálta  
 (a) Ba cheart nochtadh cosanta a dhéanamh a luaithe agus is féidir chun go mbeidh ar 

chumas BOOÁCDL gach beart riachtanach a dhéanamh gan mhoill.   
 
5.2 Nochtuithe Cosanta arna nDéanamh ag Fostaí de chuid BOOÁCDL  

(a) I bhformhór na gcásanna ba cheart d’fhostaí nochtadh cosanta a dhéanamh dá 
b(h)ainisteoir líne díreach nó do dhuine arna ainmniú ag an bPríomhfheidhmeannach le 
glacadh le nochtuithe cosanta.   
  

(b) Mura mbeidh sé iomchuí don fhostaí an nochtadh cosanta a dhéanamh dá b(h)ainisteoir 
líne díreach, ba cheart dó nó di an nochtadh cosanta a dhéanamh do bhall den fhoireann 
ardbhainistíochta nó do dhuine arna ainmniú ag an bPríomhfheidhmeannach le glacadh le 
nochtuithe cosanta.   
  

(c) Mura mbeidh sé iomchuí an nochtadh cosanta a dhéanamh do bhall den fhoireann 
ardbhainistíochta, ba cheart an nochtadh cosanta a dhéanamh don 
Phríomhfheidhmeannach, nó do dhuine arna ainmniú ag an bPríomhfheidhmeannach le 
glacadh le nochtuithe cosanta.   
  

(d) Mura mbeidh sé iomchuí an nochtadh cosanta a dhéanamh don 
Phríomhfheidhmeannach, ba cheart an nochtadh cosanta a dhéanamh do chathaoirleach 
an Bhoird, nó do dhuine arna ainmniú ag an bPríomhfheidhmeannach le glacadh le 
nochtuithe cosanta.  

  
5.3   Formáid Nochtuithe Cosanta  
  

(a) Ba cheart nochtuithe cosanta a chur in iúl i scríbhinn agus ba cheart go mbeadh a oiread 
sonraí agus is féidir iontu chun na cúiseanna leis an ní is údar imní tromchúiseach a léiriú 
agus chun tacú leo.   

  
(b) Ba cheart don nochtadh cosanta i scríbhinn a bheith fíorasach seachas tuairimeach, agus 

moltar a oiread eolais shonraigh a chuimsiú ann agus is féidir ionas go mbeifear in ann 
cineál agus méid an ní is údar imní a mheas go cuí.  

  
Moltar an fhaisnéis seo a leanas a bheith sa nochtadh cosanta i scríbhinn go hidéalach;  

• bunús an nochta,   

• stair an nochta,  

• an chúis leis an nochtadh,  

• ainmneacha na ndaoine a chreidtear a bhfuil baint acu leis an scéal,  

• na dátaí a bhaineann leis an nochtadh,  

• na háiteanna a bhaineann leis an nochtadh, agus   

• aon fhaisnéis eile a bhfuil baint aici leis an nochtadh, dar leis an oibrí.    
  

 (c)  Má tá cúis eisceachtúil ann, áfach, nach féidir leis an bhfostaí an nochtadh cosanta a chur 
i scríbhinn, is féidir leis nó léi glaoch ar an duine nó bualadh leis an duine ar mhaith leis nó 
léi an nochtadh cosanta a dhéanamh dó ná di, sa chaoi gur féidir leis nó léi an fhaisnéis 
thuasluaite a sholáthar.    

  
5.4   Próiseáil Nochtuithe Cosanta   
  
5.4.1   Is iondúil go ndéanfaidh an duine a ndearnadh an nochtadh cosanta dó nó di ar an gcéad dul síos 

an measúnú tosaigh air chun a dhéanamh amach an dtagann sé faoin sainmhíniú ar “Éagóir 
Ábhartha” a leagtar amach thuas i gclásal 3 agus ar cheart tuilleadh imscrúdaithe a dhéanamh air 
de bhun an bheartais seo.  
Mar sin féin, féadfaidh duine iomchuí eile an measúnú agus/nó an fiosrúchán/an t-imscrúdú a 
dhéanamh ach cead a fháil chuige sin ón bPríomhfheidhmeannach.    

  
5.4.2   Déanfar gach nochtadh cosanta a bhainistiú go rúnda de réir na nósanna imeachta seo, a mhéid is 

féidir go réasúnach (féach 6 thíos).  
  
5.4.3  Tabharfar faoi fhiosrúcháin iomchuí tosaigh go pras d’fhonn a fháil amach an bhfuil gá le tuilleadh 

imscrúdaithe agus, má tá, d’fhonn a chinneadh cén cineál imscrúdaithe a bheadh ann. Déanfar 
aon imscrúdú den sórt sin go pras agus déanfar beart ceartaitheach iomchuí dá réir.   

  
5.4.4  Tar éis na bhfiosrúchán tosaigh, d’fhéadfadh sé go mbeadh sé soiléir go bhféadfaí an t-ábhar a 

réiteach gan gá le tuilleadh imscrúdaithe.  
  
5.4.5  Tabharfar fógra d’Aonad Iniúchta Inmheánaigh na mBord Oideachais agus Oiliúna faoi aon 

chalaois nó neamhrialtacht líomhnaithe agus faoin imscrúdú a bheidh beartaithe ina leith sin.    
  
5.4.6  A luaithe is indéanta le réasún, gheobhaidh an t-oibrí admháil fhoirmiúil go bhfuarthas an 

nochtadh cosanta, mar aon le hachoimre ar an gcaoi a mbeidh sé beartaithe déileáil leis an 
nochtadh.  

  
5.4.7   Má iarrann an t-oibrí amhlaidh, coinneofar é nó í ar an eolas faoi dhul chun cinn/faoi thoradh an 

fhiosrúcháin/an imscrúdaithe, a mhéid is féidir agus faoi réir aon srianta dlí. Mura mbeidh an 

fhostaí sásta le toradh an imscrúdaithe, féadfar an t-ábhar a tharchur chuig an 
bPríomhfheidhmeannach nó chuig Cathaoirleach an Bhoird, de réir mar is cuí.   

  
5.4.8    I gcás go ndéanfar an t-ábhar a tharchur chuig an gCathaoirleach, féadfaidh sé nó sí dul i 

gcomhairle leis an bPríomhfheidhmeannach nó le baill foirne iomchuí eile chun comhairle a fháil 
ar choinníoll nach mbeidh baint ná páirt ag na baill foirne sin leis an imscrúdú ar an nochtadh 
cosanta.  

   
5.4.9  I gcás ina measfaidh an Príomhfheidhmeannach nó Cathaoirleach an Bhoird, de réir mar is cuí, gá 

a bheith leis, féadfar a iarraidh ar thríú páirtí seachtrach imscrúdú a dhéanamh nó comhairle a 
chur ar fáil ar bhealach eile, faoi réir cead roimh ré a fháil chuige sin ón Roinn Oideachais agus 
Scileanna.   

  
6.  Nochtuithe Cosanta gan Ainm  
  
6.1  Bíonn nochtuithe cosanta gan ainm i bhfad níos laige ná nochtuithe cosanta a bhfuil ainm fostaí 

de chuid BOOÁCDL luaite leo.  Ar ndóigh, rachadh sé deacair ar an oibrí cosaint an Achta um 
Nochtadh Cosanta, 2014 a éileamh chomh maith murab eol don Bhord gurb é nó í an té a rinne an 
nochtadh.  Ar na cúiseanna sin, cuireann BOOÁCDL i gcoinne nochtuithe gan ainm faoin mbeartas 
seo.  Mar sin féin, smaoineoidh BOOÁCDL, in imthosca eisceachtúla, ar nochtadh gan ainm a 
phróiseáil, ag féachaint do na nithe seo a leanas:  

• Tromchúis an nochta a rinneadh;  

• Creidiúnacht ábhar an nochta;  

• An dóchúlacht go bhféadfar imscrúdú a dhéanamh ar na líomhaintí; • Foinsí 

inchreidte faisnéise a bheith ar fáil;  • Nósanna imeachta cothroma.  

  
7. Nochtuithe cosanta arna ndéanamh le daoine taobh amuigh de BOOÁCDL   
  
7.1  Spreagtar fostaithe BOOÁCDL chun nithe is údar imní dóibh a ardú faoin mbeartas seo um 

nochtadh cosanta ar an gcéad dul síos. Aithnítear, mar sin féin, go bhféadfadh sé nach mbeadh sé 
sin iomchuí i ngach uile chás agus, dá bhrí sin, déantar foráil sa bheartas seo, de réir an Achta um 
Nochtadh Cosanta, 2014, do thuairisciú seachtrach do ‘Dhaoine Forordaithe’ agus do ‘Dhaoine 
Eile’.  

  
   Má bhíonn cúis ag fostaí lena chreidiúint;   

• go mbeadh sé nó sí thíos leis, nó   

• go ndéanfaí an fhianaise a bhaineann leis an éagóir ábhartha a cheilt nó a scriosadh dá 
ndéanfaí nochtadh inmheánach,   

• rinne sé nó sí nochtadh cosanta roimhe seo ar an bhfaisnéis chéanna, tríd is tríd, faoin 
bpróiseas inmheánach nó le Duine Forordaithe; nó   

• tá an éagóir ábhartha thar a bheith tromchúiseach.   

  agus sna himthosca sin, ar choinníoll,    
• go gcreideann an fostaí le réasún go bhfuil an fhaisnéis arna nochtadh agus aon líomhain 

atá ann fíor, tríd is tríd; agus   

• nach bhfuil an nochtadh á dhéanamh aige nó aici ar mhaithe leis nó léi féin agus gur 
nochtadh réasúnach é a dhéanamh;   

• féadfaidh an fostaí nochtadh a dhéanamh do dhuine seachas BOOÁCDL ar an gcoinníoll go 
mbeidh sé réasúnach an nochtadh a dhéanamh don duine sin, ag cuimhneamh ar;  

• céannacht an duine a ndéanfar an nochtadh leis nó léi,  
• tromchúis na héagóra ábhartha,  
• cibé acu an bhfuil an éagóir ábhartha ag leanúint ar aghaidh nó an dóigh go dtarlóidh sí arís 

amach anseo,  
• aon ghníomh a rinne BOOÁCDL nó an duine a ndearnadh an nochtadh roimhe seo dó, nó a 

bheifí ag súil le réasún a dhéanfadh sé mar thoradh ar an nochtadh roimhe seo.   
  
7.2 Aithnítear go bhféadfadh sé a bheith iomchuí d’fhostaí in imthosca áirithe nithe is údar imní dó nó 

di a thuairisciú do chomhlacht seachtrach, amhail duine forordaithe.  Is fíorannamh a bheadh sé 
iomchuí na meáin chumarsáide a chur ar an eolas, dá mbeadh sé in aon chás, agus níor cheart don 
fhostaí é sin a dhéanamh ach mar bheart in am an éigin.  

 Molann BOOÁCDL go láidir dá chuid fostaithe comhairle a lorg sula ndéanfaidh siad nithe is údar 
imní dóibh a thuairisciú go seachtrach.  

  
7.3 Cé gurb iondúil go mbainfeadh nochtuithe cosanta le hiompar fostaithe de chuid BOOÁCDL, 

d’fhéadfadh sé go mbainfidís in amanna le gníomhartha tríú páirtí, amhail soláthróir nó soláthraí 
seirbhíse.  In imthosca áirithe ina sásaítear coinníollacha ar leith, d’fhéadfadh sé go dtabharfadh 
an dlí cosaint d’oibrithe a ardaíonn an t-ábhar leis an tríú páirtí go díreach.    

 
8. Oibrithe a Chosaint   
  
8.1 Tá BOOÁCDL tiomanta don bheartas seo. Má dhéanann fostaí nochtadh cosanta de mheon 
macánta,  
gabhann BOOÁCDL air féin gan pionós a ghearradh ar an oibrí ná leatrom a imirt air nó uirthi as nochtadh 

den sórt sin a dhéanamh  
  
8.2 Maidir le hoibrí a dhéanann nochtadh cosanta:  

• beidh sé nó sí cosanta in aghaidh a d(h)ífhostaithe  

• beidh sé nó sí cosanta in aghaidh pionóis  

• beidh an ceart chun anaithnideachta aige nó aici a mhéid is féidir (ní gealltanas é seo)  

• beidh ceart caingne i dtort aige nó aici i leith ciapadh nó imeaglú  

• beidh sé nó sí cosanta in aghaidh imeachtaí coiriúla  

• beidh díolúine shibhialta aige nó aici i gcaingean chun cúiteamh a ghnóthú/pribhléid 
shrianta a chosaint  

 
8.3  Má dhéanann fostaí nochtadh cosanta faoin mbeartas seo, ní mór nach gcaithfear leis nó léi go 

dochrach de bharr gur ardaigh sé nó sí ní ab údar imní.  Seo a leanas bealaí éagsúla a bhféadfaí 
caitheamh go dochrach le duine, ach ní liosta uileghabhálach é:   

a) fionraí, asleagan nó dífhostú,  

b) ísliú céime nó deiseanna ar ardú céime a chailleadh,  

c) aistriú dualgas, athrú ar shuíomh áite oibre,  

d) laghdú ar phá nó athrú ar uaireanta oibre,  

e) aon bheart araíonachta nó iomarduithe a fhorchur nó a riar  

f) cóir éagórach,  

g) comhéigean, imeaglú nó ciapadh,  

h) idirdhealú nó míbhuntáiste,  

i) díobháil, damáiste nó caillteanas,  

j) bagairtí díoltais; ná  

k) cóireáil neamhfhabhrach eile a eascródh as ní ab údar imní a ardú.   
 

8.4 Má chreideann oibrí gur caitheadh leis nó léi ar cheann de na bealaí sin, ba chóir dó nó di an méid 
sin a chur in iúl dá b(h)ainisteoir líne láithreach bonn de réir mar is iomchuí.  Mura bhfaightear 
réiteach, ba chóir don oibrí é a ardú go foirmiúil tríd an nós imeachta casaoide nó trí nós imeachta 
iomchuí eile.   

  
8.5 Má dhéanann fostaí nochtuithe cosanta faoin mbeartas seo, ní mór nach ndéanfar iarracht ar 

bhealach ar bith bagairt air nó uirthi ná díoltas a bhaint amach air nó uirthi.  Aon duine a mbeidh 
baint aige nó aici le hiompar den sórt sin, beidh sé nó sí faoi réir gníomh araíonachta de réir an 
nóis imeachta araíonachta.  

 
9.  Rúndacht   
  
9.1   Coinneoidh BOOÁCDL gach nochtadh cosanta faoi rún a mhéid is féidir, ach amháin má chuireann 

an fostaí in iúl go soiléir nach gcuireann sé nó sí a (h)ainm a bheith luaite leis an nochtadh 
cosanta.   

  
9.2   Ag an am cuí, áfach, b’fhéidir go gcaithfí céannacht an fhostaí a rinne an nochtadh a nochtadh i 

gcás gur gá déanamh amhlaidh don imscrúdú agus/nó chun riosca tromchúiseach do 
shábháilteacht an phobail nó don chomhshaol a chosc.   

9.3  Ba chóir d’fhostaithe BOOÁCDL fios a bheith acu go bhféadfadh fianaise, cibé i scríbhinn nó ó 

bhéal, a bheith ag teastáil in imeachtaí cúirte.  

10.  Oibrí is Ábhar do Nochtadh  
  
10.1  Beidh fostaí de chuid BOOÁCDL is ábhar do nochtadh i dteideal nósanna imeachta cothroma.   
  
10.2  Agus imscrúdú ar siúl, déanfar gach beart réasúnach chun rúndacht na ndaoine sin is ábhar do na 

líomhaintí i nochtadh a chosaint go dtí go bhfaighfear toradh an imscrúdaithe.   
 
11.   Taifid a choimeád  
  
11.1  Coinneoidh BOOÁCDL taifid go slán sábháilte de réir na n-oibleagáidí reachtúla.   
  
11.2  A mhéid is féidir, is gnách nach mbeadh rochtain ach acu siúd a bhfuil baint dhíreach acu le 

himscrúdú an nochta agus ag Príomhfheidhmeannach agus/nó ag Cathaoirleach an BOO de réir 
mar is iomchuí.   

  
11.3  Maidir le nochtuithe gan ainm, má chinntear nach bhfuil aon ghníomh breise le déanamh, 

coinneofar taifead ar shonraí na nochtuithe sin agus ar na cúiseanna ar beartaíodh gan gníomh 
breise a dhéanamh.  

  
12.   An Beartas a Chur in Iúl  
  
12.1  Cuirfear gach fostaí de chuid BOOÁCDL ar an eolas faoin mbeartas seo.   
  
12.2  Ba cheart go mbeadh an beartas seo ar fáil ar láithreán gréasáin an BOO.   
  
12.3   Ba cheart go bhfaigheadh fostaithe nua cóip den bheartas seo mar chuid dá n-ionduchtú agus ba 

cheart é a chur ar fáil nuair a iarrtar é, leis.  
  
13.  Athbhreithniú  
  
  Déanfar an beartas seo a athbhreithniú go tréimhsiúil lena chinntiú go mbíonn sé cothrom le dáta, 

i gcomhréir leis na hoibleagáidí reachtúla agus ag teacht le forbairtí ó thaobh dea-chleachtais de.   
 
 
Arna ghlacadh ag:  Bord Oideachais agus Oiliúna Átha Cliath agus Dhún Laoghaire  
 
Dáta:  An 30 Bealtaine 2016  

